
Hitz beste

Anjel Lertxundi

Otsoa, otsoa!

Literatura ez zen sortu -Nabokovek esana- mutiko bat menditik jaitsi zenean otso tzar bat segika zuelarik eta otsoa, otsoa! oihu eginez; literatura jaio zen mutikoa otsoa, otsoa! eginez jaitsi zenean, baina atzetik otsorik izan gabe. Eta Nabokovek erremate irmoa ematen dio aurreko hausnarrari: «Gezurra askotan errepikatuagatik benetako otso batek mutikoa irentsi izana, istripu soil bat da». 

Munduko hiritarron osasuna zaintzea helburu duen OMS erakundeko hainbaten larri-deiak gripe A harrapatzeko beldurra sartu zigun biriketaraino. Mundu osoan sekulako alarma sortzerainoko larri hura fikzioa zela jakin dugu orain, bakar batzuen patrikak berotu dituen genero fantastikoko best seller bat.

Hurrengo larri-deia ere literatura dela pentsatuko dugu. Baina gaitza benetakoa suertatzen bada, gutxi batzuen diru goseak -eta ez literaturak- milaka lagun eraman ditzake aurretik.

